
Shri Bhagavan Kala Sahasra Nama Stotram

శ్రీ భగవాన్ కాలసహస్రనామస్తోత్రమ్ 

విరచయితా పం. జలాలీ కౌల జియాలాలః
అథ శ్రీ కాలసహస్రనామాముఖమ్  ।
ఇదం శ్రీ కాలసహస్రనామ  సర్వ కాలవాదినాం కల్యాణార్థే విరచితం అస్య
నిత్యపాఠేన పాఠకస్య భక్తస్య ఈప్సితాభిలాషః సిద్ధ్యతే  । కాలవాదినః
కాలభక్తాశ్చ కాలపూజావిషయే సుపరిచితాః । ఆఙ్గలభాషాయాం
ప్రకాశనీయాయా మద్రచనాయా  అధ్యయనేన కాలవాదినాం మతం స్పష్టం  జ్ఞాయతే  ॥
శ్రీ కాలో భీషణరూపధరో భయఙ్కరో మహాకాలో నితాన్తం జీవస్యాన్తకర ఇతి
ఏతాదృశ్యేన భావేన కదాపి న దృష్టవ్యో  న చ మన్తవ్యః । శ్రీకాలస్య
ద్వే రూపే ।భౌతికమభౌతికఞ్చ । ద్రవ్యాత్మకమద్రవ్యాత్మకఞ్చ   ॥
భౌతికం స్పష్టమ్  । అభౌతికం మార్గితవ్యమ్  । అన్తానన్త్యమస్య  భౌతికం
రూపం గుణఞ్చ । కాలో హి జగత్కర్తా జగద్భర్తా జగద్ధర్తా  ఇతి ।హర్తృ
శబ్దేన  సర్వనాశో వామూలనాశో న విద్యతే । కేవలవికారో వికారస్య
వికారో నిరన్తరం వికారః ప్రస్తూయతే  । ఏతద్భౌతికస్థూలరూపమ్  ॥
అస్థూలం  సత్యమ్ । అనన్తానన్త్యమభౌతికం  రూపమ్ । తదేవ జ్ఞాతవ్యం
పరిమార్గితవ్యఞ్చ  । స ఏవ ఈశ్వరో యన్తా నియన్తా స్వశక్తిం  ఖం
ధృత్వా పఞ్చభూతాని పఞ్చతత్త్వాని ప్రయునక్తి  । విపర్యయవికారః
పునర్విపరిణామే విలీయతి । తదుద్భవనమ్ । ఉద్భవనం సృష్టిరుచ్యతే  ।
వస్తుతో వికార ఉద్గీయతే  । అభౌతికం నిత్యం సత్యం వికారహీనం శాన్తిమయం
సుఖానన్దరూపం  కాలయోగినాం శాశ్వతాలయం యం ప్రాప్య  కాలభక్తో న
నివర్తతే కిన్తు తత్రైవ  రమతే స్వేచ్ఛయా వర్తతే చ ॥
తం భగవన్తం కాలమాద్యమధ్యాన్తరహితం దేవం దివ్యాత్మశక్తిం
మనసా ధ్యాత్వా సర్వకాలభక్తానాం కాలవాదినాం చ హితార్థం  ఏతన్నామ
సహస్రపాఠేన  ప్రార్థయే   ఇతి ।
జలాలీ నివాస, నివేదకః ।

కరణనగర-శ్రీనగరతః  । జలాలీ కౌల జియాలాలః ।
అథ శ్రీకాలసహస్రనామ   ప్రారభ్యతే  ॥

కాలోఽహం
అస్య శ్రీకాలనామాష్టోత్తరసహస్రస్య    అనన్త ఋషిః,అనుష్టుప్  ఛన్దః ,
అక్షరాత్మా దేవతా । ద్రవ్యం  బీజం। ఖం శక్తిః , సర్వమూలం కీలకమ్ ।
ఆత్మనోం వాఙ్మనఃకాయోపార్జితమననివారణార్థ  భగవాన్ కాలప్రీత్యర్థే
అముకకామనాసిద్ధయర్థం   పాఠే హోమే వా వినియోగః ॥
అథ న్యాసః -
కాలోఽహం అఙ్గుష్ఠాభ్యాం   నమః ఇత్యాది ॥
అథ ప్రాణాయామః  । కాలోఽహమితి మన్త్రేణ  ॥
అథ ధ్యానమ్ -

కిరీటినం చక్రధరం  చతుర్భుజన్త్రిలోచనమక్షధరం  సపాత్రకమ్  ।
ద్రవ్యాత్మకం  శూన్యమయం పరాత్పరం నమామికాలం వరదం ప్రసన్నమమ్  ॥
అథ గాయత్రీ -

ద్రవ్యాత్మకాయ  విద్మహే । ఖమాత్మకాయ ధీమహి ।
తన్నః సర్వవ్యాపకః ప్రచోదయాత్  ॥
అథ పాఠః -
ఓం కాలోఽహం కాలకాలోఽహం కాలరూపః కలాత్మకః ।
కలనాత్మకకాలజ్ఞః  కేవలః కాలనాయకః ॥ ౧॥
చిదానన్దక్రియాజ్ఞానమిచ్ఛాశక్తిస్వరూపకః    ।
ఏకానేకోఽద్వయో నిత్యో బుద్ధ్యాఽపరిమితోఽమితః  ॥౨॥
అనాద్యానన్తకూటస్థః  పురాణః పురుషోత్తమః ।
శాశ్వతః శాశ్వతానన్దః  కైవల్యోఽకేవలోఽకులః  ॥ ౩॥
జగదీశ్వర సూత్రాత్మా  వేదాత్మా శ్రుతిపారగః  ।
కర్తాఽభోక్తా సదాసాక్షీ విధాతా పరమేశ్వరః ॥ ౪॥
త్రికాలస్థూలరూపజ్ఞస్త్రికాలభ్రమకారకః      ।
ప్రథమః  ప్రథమశబ్దః   స్వప్రకాశః  ప్రకాశమాన్  ॥ ౫॥
చరాచరమయోఽమాయీ సతతం మునిచిన్తితః ।

ఏకరూపో బృహద్రూపః  సరూపో రూపవర్జితః  ॥౬॥
సర్వశక్తిమయదేవః  సర్వాత్మా సర్వతోముఖః ।
పరమః పరమానన్దః  సర్వేశః సర్వభావనః ॥ ౭॥
గోపస్థో గోచరో గుప్తో గోపనీయో గుహాశయః ।
సర్వత్ర సర్వగః సర్వః సుగమో దుర్గమోఽగమః  ॥౮॥
శ్రీస్తుతః  శ్రీధరః  శ్రీదః  శరణాగతవత్సలః ।
సర్వసిద్ధిప్రదః   శక్తో విశిష్టనవసిద్ధిదః   ॥౯॥
ఆధివ్యాధిహరఈశస్తాపత్రయనివారకః  ।
భక్తానాం పరమోపాయః సుఖానన్దః  సుఖార్ణవః  ॥ ౧౦॥
హేమవర్ణశ్చతుర్బాహుస్త్రినేత్రా   విశదప్రభః  ।
పీతామ్బరః శ్వేతవాసా కస్తూరీకుఙ్కుమప్రియః  ॥ ౧౧॥
జ్ఞానేశ్వరో  జ్ఞానగమ్యో  జ్ఞానవిజ్ఞానచేతనః   ।
జ్ఞానాకారో  జ్ఞానమూర్తి  జ్ఞానాజ్ఞానపరోఽపరః   ॥ ౧౨॥
యోగేన్ద్రో  యోగిరాట్యోగీయోగినాం శాశ్వతాలయః ।
కోమలః కున్తలః కాన్తః కామదః కామకారకః ॥ ౧౩॥
నిర్మమో నిష్క్రియోఽనన్తో నిర్వికారో వికారకృత్ ।
నిష్కలో నిస్పృహో మేధ్యో నిష్ప్రపఞ్చో నిరాస్పదః ॥ ౧౪॥
సర్వార్థః  సర్వతోభద్రః  సర్వకారణకారణమ్ ।
అఖిలో నిఖిలానన్దో బుద్ధిదో  బుద్ధిసత్తమః   ॥ ౧౫॥
సర్వశ్రేష్ఠగుణోపేతః   కామాచారః సమన్తతః ।
ప్రవీణః  కోవిదః ప్రాజ్ఞః   సర్వమఙ్గలమఙ్గలః   ॥ ౧౬॥
నిరాలమ్బో నిరావాసో నిరాభాసో నిరాశ్రయః  ।
నిరాతఙ్కో నిరాకామో నిరాధారో నిరాకులః ॥ ౧౭॥
జగత్కర్తా జగద్భర్తా జగద్ధర్తా  జగత్పతిః ।
జగత్ త్రాతా  జగచ్ఛాస్తా జగద్బన్ధుర్జగత్పితా   ॥ ౧౮॥
జితేన్ద్రియో  జితప్రాణః  సర్వాగ్ర్యః  సర్వనాయకః ।
సర్వకామప్రదః  కామః పూర్ణకామః  పరన్తపః ॥ ౧౯॥

శ్వాసోచ్ఛ్వాసగతిర్యన్తా ప్రాణాయామీ  పురాతనః ।
పఞ్చప్రాణపతిప్రాణః   ప్రాణదః  ప్రాణవల్లభః   ॥౨౦॥
అమూర్తోమూర్తిమాన్మూర్తిస్తురీయస్తమసఃపరః ।
అజేయః సర్వజిజ్జేతా  అక్షరాత్మా క్షయోఽక్షయః ॥౨౧॥
స్వరవ్యఞ్జనవర్ణాత్మా   శబ్దో వాక్యం రసామృతమ్ ।
వాక్పటుర్మూకవాచాలో నిపుణః కుశలోఽక్షమః ॥౨౨॥
అజరో నిర్జరోఽమర్త్యః  సదాస్థాయీ  సనాతనః ।
అమరో విజరో భౌమో నిత్యయుక్తో నిరఞ్జనః  ॥౨౩॥
భీష్మరూపధరో ఘోరః సర్వవిఘ్నవినాశనః ।
సముఖో దుర్ముఖో ధీరః శోకసఙ్కటహారకః ॥౨౪॥
మన్త్రజ్ఞో  యన్త్రతన్త్రజ్ఞః    సర్వశాస్త్రవిదాంవరః  ।
శ్రుతివేదాఙ్గనిర్మాతా   నిగమాగమదర్శనమ్ ॥౨౫॥
అలోకో లోకపాలేశో లౌకికో లోకనన్దనః  ।
నియన్తాఽసఙ్ఖ్యలోకానాం  సలోకో లోకవర్జితః  ॥౨౬॥
విశ్వేశ్వరో విశ్వజీవో విశ్వనేత్రో విశామ్పతిః ।
పూతాత్మా పూతకృత్పుణ్యః పుణ్యశీలః పరావరః ॥౨౭॥
భూధరోభూపతి భూమా భరతో భారతేశ్వరః ।
అల్పో హిమాలయో విన్ధ్యో  జలస్థలవిభాజకః  ॥౨౮॥
అన్తానన్తో విశిష్టేష్టో  జీవజన్తునమస్కృతః ।
సదాతుష్టః  సదాశాన్తః సదాతృప్తః సదార్చితః ॥౨౯॥
మహావీరో మహేష్వాసో మహాపూరుషపూర్వజః ।
మహాదేహో మహాబాహుర్మహజ్జ్యోతిర్మహద్యశః  ॥ ౩౦॥
మహాసీనో మహాచిత్తో మహాసత్త్వో మహాతపః ।
మహానన్దో మహాకాయో మహద్యోనిర్మహద్బలమ్ ॥ ౩౧॥
సత్యసఙ్కల్పమారూపః సత్యకామో విభూషకః ।
సత్యదేవః సత్యశీలః సత్యరూపః సుదర్శనః ॥ ౩౨॥
భూతస్థః  సర్వభూతాత్మా ప్రత్యక్షోఽవ్యక్తితః   పృథక్ ।

ధీమయోఽసాధ్యసమ్భావ్యః సత్యసన్ధో మహాజనః ॥ ౩౩॥
పరన్తతత్త్వం  పరంజ్ఞానం  పరంశ్రేయః  పరమ్ప్రభః ।
పరంసత్యం పరన్ధామ  పరంశాన్తిః పరమ్పదమ్ ॥ ౩౪॥
అణురాత్మా విరాటాత్మా సర్వ్యవ్యాపీ ప్రబోధకః  ।
అన్తస్థః  పరమాకాశశ్చిదాకాశనివస్థితః  ॥ ౩౫॥
స్వయఞ్జీవః  స్వయమ్బీజం స్వయమాత్మా స్వయంరతః ।
స్వయంస్త్రష్టా  స్వయమ్భర్తా స్వయంవిపరిణామకః ॥ ౩౬॥
త్రుటిః  కాష్ఠా లవోయామః పలం ప్రహరో  దినం నిశా ।
పక్షో మాసో ఋతుర్వర్షం  కల్పో వేలాన్తరం యుగమ్ ॥ ౩౭॥
స్వతన్త్రోఽనాయత్తః  స్వైరీ  ఆత్మతన్త్రోఽపరాయతః  ।
సకలం సకలానన్దః  పరానన్దః  పరోదయః ॥ ౩౮॥
కామేశః కర్మఠోఽకర్తా పూర్ణగర్భః  కృషీవలః ।
స్వయఙ్కర్మా స్వయమ్భోక్తా స్వయన్ద్రష్టా  స్వయమ్మయః ॥ ౩౯॥
భూతేశ్వరో భూతయోనిర్గుహాచారో  గుహాస్థితః  ।
సర్వాశ్చర్యమయాశ్చర్యం సర్వలోకప్రియఙ్కరః  ॥ ౪౦॥
సులభో దుర్లభోఽలభ్యః  సబలో దుర్బలో బలీ ।
అబలా బాలికా బాలా ప్రబలః  పురుషః పుమాన్ ॥ ౪౧॥
యాచకో ధనవాన్ దీనో నిర్ధనో  వసుమానృణీ ।
ప్రార్థకః   ప్రార్థనా   భిక్షా భిక్షుస్త్యాగీ బహుప్రదః  ॥ ౪౨॥
కఠోరః కర్కశో రూక్షో దురావాసో దురాసదః ।
సమస్తమ్లేచ్ఛదుష్టఘ్నః   కృతఘ్నాహితధ్వంసకః ॥ ౪౩॥
నిస్సఙ్గో నిష్పదోఽపాదః ప్రాప్యోఽప్రాప్యశ్చలోఽచలః   ।
శక్తిదః  కీర్తిదోఽధీశోఽలక్ష్యో  లక్ష్యః సులక్షణః ॥ ౪౪॥
కరణం కారణం కర్మ కర్మాకర్మప్రవర్తకః   ।
బిబుధాగ్రచరో  జ్ఞాతా  కార్మో మానసగోచరః ॥ ౪౫॥
శబ్దాశబ్దమయోనాదః   శబ్దాతీతో  రవాత్మకః ।
ప్రకాశో  దీప్తిర్భాతేజః ప్రభాతీతః  ప్రదీప్తిమాన్   ॥ ౪౬॥

అమోఘవచనో వ్యోమ లోకమణ్డలయోజకః  ।
త్రపిష్టో  లలితోఽసక్తః స్వచ్ఛన్దో విశ్వమోహనః ॥ ౪౭॥
భక్తానాంసులభావాప్తిః శ్రద్ధాస్తిక్యవివర్ధకః     ।
మోహకో లోభనం లుభ్యః స్నిగ్ధముగ్ధోఽతిసున్దరః    ॥ ౪౮॥
సదానవః సదాలోలః శుచిః శ్రేష్ఠో  విదుత్తమః ।
దివ్యభోగప్రదో  భోగీ భోగేన్ద్రో  భగవాన్ భగః ॥ ౪౯॥
ఆర్తదుఃఖహరస్త్రాణో  మదమోహమలాపహః ।
అఖణ్డైశ్వర్యసమ్పన్నః  సర్వశ్రేయస్పతిపతిః  ॥ ౫౦॥
సునాథోఽనాథదీనానాం సుకామఃకామభోగినామ్ ।
సుమన్త్రం  సర్వమన్త్రాణాం  సుతన్త్రం  సర్వతన్త్రిణామ్  ॥ ౫౧॥
శక్తిబీజమయఃశూన్యః  పఞ్చతత్త్వపరాత్పరః ।
నవరూపమయోజ్యోతిరజ్యోతిర్ద్యోతకో  ద్యుతిః ॥ ౫౨॥
బీజరూపో మహద్గర్భః  స్థావరో  జఙ్గమోఽణ్డజః   ।
శ్రీమయో  హ్రీమయః  సౌఖ్యమదోమయ ఇదమ్మయః ॥ ౫౩॥
క్షేమానన్దః  క్షమాభర్తా క్షమాశీలః క్షమాఽక్షమా ।
అధ్యాత్మవిద్యా విద్యాగ్ర్యః  పురాణఛన్దసాం  వరః ॥ ౫౪॥
భేదాభేదః పరంసూత్రం  పతిపాశపశుత్రికమ్  ।
ప్రకాశాత్మా  విమర్శాత్మా శైవానామ్పూర్ణమీలనమ్   ॥ ౫౫॥
వేదాన్తినాన్నేతినేతి సాఙ్ఖ్యయోగవిదాఙ్గురుః   ।
ఆదిదేవోఽన్యధర్మాణాం జడమనాత్మవాదినామ్ ॥ ౫౬॥
ఆనన్త్యవ్యాపీ సర్వజ్ఞో ధియా దుష్ప్రాపకీర్తితః ।
శీతలః శమ్మయః శాన్తః శాన్తభద్రః  ప్రసన్నభః  ॥ ౫౭॥
దుర్జయో ధూర్జయానన్దో  నీతిజ్ఞో నీతికృత్ నయః ।
జయశ్రీ జిత్వరో జిష్ణుర్జయదో   జయవర్ధనః  ॥ ౫౮॥
క్షిప్రక్షేమకరః  శుభ్రః  శివదః శాన్తిదః శమః ।
ఐశ్వర్యశాలీ నిర్లేపః  కల్యాణం మఙ్గలం  శుభమ్ ॥ ౫౯॥
స్థూలాత్స్థూలతరస్థూలో    విస్తరోఽవ్యాపకః ప్రసూః  ।

సూక్ష్మాత్సూక్ష్మతరస్సూక్ష్మో నిత్యానిత్యవివస్థితః  ॥౬౦॥
తడాగస్తటినీ సిన్ధుః  కూపో నదనదీపతిః ।
ఉదధ్యర్ణవకంరూపః  శూన్యసాగరమన్థకః  ॥౬౧॥
స్వయంసిద్ధిః  స్వయంసాధ్యః స్వయంసిద్ధః  స్వయఙ్కరః ।
స్వయఙ్కర్మ స్వయఙ్కర్తా స్వయమిష్టం  స్వయమ్ఫలమ్ ॥౬౨॥
ద్రవ్యాత్మకో  ద్రవ్యశీలో  ద్రవ్యాతీతః  ఖమాత్పరః ।
ఆఛాదనం సుతత్త్వానాం పఞ్చభూతావగుణ్ఠనమ్  ॥౬౩॥
కల్లోలరహితోఽక్షుబ్ధో  నిఃస్రోతో  నిశ్చలః స్థిరః  ।
బుద్ధిజ్ఞానపరవాదీ   సువివాదో వివేచనమ్ ॥౬౪॥
సార్ధత్రివలయం   చక్రం  మూలాధారశ్చతుర్దలః  ।
స్వాధిష్ఠానో  విశుద్ధాజ్ఞాఽనాహతో   మణిపూరకః ॥౬౫॥
ఆయుర్బలం యశో వర్చః సుస్థః  స్వాస్థ్యవర్ధనః   ।
నీరూఢః శర్మదః శర్మోఽవ్యాకులో హృదయఙ్గమః  ॥౬౬॥
రమాప్రియో  రమానాథ ఈప్సితార్థం  ఫలప్రదః  ।
పాలకః పాలనం గోపో రక్షితాకృమికీటకః ॥౬౭॥
కౌలేశః కౌలసమ్పూజ్యః కౌలేష్టః  కౌలవన్దితః  ।
కౌలానుగామినాన్తాతః కౌలాచారనిరూపకః ॥౬౮॥
పురోహితః పురోభాగీ పద్మాక్షః పద్మభూః పటుః ।
అక్షమాలాధరో రమ్యః పక్షాపక్షవివర్జితః  ॥౬౯॥
యశోధరో యశోమూర్తిః కామనీయః కలాధరః ।
యశస్వీ ప్రశస్యో  దక్షః సానురాగః ప్రియోఽప్రియః   ॥ ౭౦॥
వరిష్ఠో వీరకో వీరో వీరేశో వీరనన్దనః  ।
నిఃశస్త్రః  శస్త్రసమ్పన్నో  నిరస్త్రః  సన్నదః సదః ॥ ౭౧॥
వసన్తః శిశిరో ధర్మః శరద్ధేమన్తవర్షణమ్   ।
ఋతుహర్తా ఋతుకర్తా ఋతుపర్యయకారకః ॥ ౭౨॥
ఆద్యమధ్యాన్తరహిత ఆధారాధేయవర్జితః  ।
సుధాకరః సుధాహారస్త్రిదివాతలపూజితః  ॥ ౭౩॥

ఆన్వీక్షకీత్రయీవార్తాదణ్డనీతినివాహకః   ।
శాసనం శాసకోఽలిప్తో ధర్మాధ్యక్షోఽధినాయకః ॥ ౭౪॥
రతిజ్ఞో రతినీతిజ్ఞో రతిశాస్త్రవిచక్షణః  ।
రతిశీలో రతిపరః సురతో విరతో రతిః ॥ ౭౫॥
నరేశ్వరో నరారాధ్యో నరపూజ్యో నరార్థదః  ।
నరోత్తమో నరసేవ్యో నరవన్ద్యో  నరోఽనరః ॥ ౭౬॥
నిత్యవిశ్వమయోదేవో విశ్వోత్తీర్ణః  సువిశ్వభృత్ ।
నిత్యచిన్మయసామన్తశ్చిన్త్యోఽచిన్త్యః సుచిన్తితః ॥ ౭౭॥
ఉత్తమోత్తమ ఈశానః సుమదో నిర్మదో మదః ।
సర్వాధ్యక్షః సర్వకల్పః సర్వేశః సర్వతారకః ॥ ౭౮॥
ఏకమన్త్రమయో  మన్త్రీ కాలమన్త్రప్రకాశకః   ।
మన్త్రమూలం  మన్త్రవాక్యం  మన్త్రజ్ఞో  మన్త్రసాధకః  ॥ ౭౯॥
అదఃసేతురిదం సేతుః సేతుర్ధర్మసుదుర్గమః   ।
ఆద్యన్తరహితఃసేతుః సేతుర్ఖన్ద్రవ్యకాలినామ్   ॥౮౦॥
అగ్రగణ్యః  ప్రత్యుత్పన్నః  సుభగో భాగ్యవర్ధనః  ।
అనుకామః ప్రియకామో  భామోమోదో బృద్ధిప్రదః   ॥౮౧॥
హం బీజం పృథివ్యాలమ్బః అఞ్జలం  ప్రౌఢిరూపకః  ।
లం అగ్నిర్వాయుబీజం ఆం కం ఆకాశస్తతః పరమ్ ॥౮౨॥
సఙ్కల్పో వాఞ్ఛితమిష్టం  ధర్మాధర్మో నృతానృతమ్ ।
మహాశయో మహజ్జ్యోతిః  స్వగాకారః పరివృఢః ॥౮౩॥
యజ్ఞేశ్వరో  యజ్ఞమూర్తిర్నిత్యం  యజ్ఞప్రతిష్ఠితః    ।
అధ్వర్యో హోతృ ఉద్గాతా యాజకో యజనం హవిః ॥౮౪॥
కోషేశః కోషదః కోషో నిధానం నిధినామ్పతిః ।
అర్ధరాత్రిజపం   జాప్యో యథేష్టఫలదోవిభుః  ॥౮౫॥
అలిఙ్గోఽవచనో  ధాతా స్వయమ్భూర్జనకో  భవః ।
నానారూపధరోఽరూపోఽనన్తబాహురనన్తదృక్ ॥౮౬॥
శూన్యాధారోఽశూన్యశీలః శూన్యగర్భః శమాత్మకః ।

శూన్యారూఢః శూన్యరూపః శూన్యాశూన్యప్రతిష్ఠితః   ॥౮౭॥
దిగమ్బరో దివ్యదేహో ధర్మాత్మా ధార్మికవ్రతః  ।
అన్తఃసాక్షీ బహిఃసాక్షీ సర్వసాక్షీ అనుత్తరః ॥౮౮॥
సుబోధః సత్యప్రతిజ్ఞః   శ్రీప్రదః   పుత్రపౌత్రదః   ।
ఆశాపూరయితా దాతా కులసన్తతివర్ధనః  ॥౮౯॥
అగమ్యోఽగోచరోఽభేద్యః సిద్ధార్థః   సుకలః స్వభూః ।
అపక్షీయ ఉదాసీనో దూరోఽదూరః సమోఽసమః ॥౯౦॥
అతిరూపకరః సూగ్రః  శత్రుఘ్నో  రిపుసూదనః ।
శీతతాపహరోఽపాపో దారూణః కటుః కీకసః ॥౯౧॥
ఆచార్యః శిక్షకః శిష్యః పితృదేవో గురోర్గురుః  ।
మాతృదేవః సువిశ్వాస్యో భక్తో భక్తజనోఽర్చకః  ॥౯౨॥
నవమో నవమీనాథో నవాంశో నవధో నవః ।
అనఙ్గో హేమవర్ణాఙ్గః   సువర్ణోఽవర్ణవర్ణకః    ॥౯౩॥
అగాధః సుదృఢః శ్రీమాన్  వాయురూపో ద్రవో  జలమ్ ।
అనలస్తత్త్వసంయుక్తో  విముక్తోఽసీమితోఽలఘుః ॥౯౪॥
మేధాదస్తుష్టిదస్తుష్టః   సన్తుష్టో విశ్రుతః  శుచిః ।
అచ్ఛేద్యోఽలోలుపో న్యాయ్యః సుస్పృహో విమృత్యుర్వశీ ॥౯౫॥
విశుద్ధలోచనో  దర్శీ వాఙ్మనోగోచరాతిగః ।
సర్వస్వం సర్వచైతన్యః  స్వకృతః స్వధృతః స్వదః ॥౯౬॥
పితా పుత్రః  స్వసా పుత్రీ మాతా భ్రాతా  పితామహః ।
బన్ధుర్మిత్రం   పతిః పత్నీ సుసేవ్యః కర్మకారకః ॥౯౭॥
సమాజో నివహో వృన్దం  ప్రజాతన్త్రం   ప్రజాపతిః  ।
భూపతిర్విషయో రాష్ట్రం  దేశభక్తః స్వదేశభృత్ ॥౯౮॥
అణిమాదిగుణోపేతో గుణాతీతో గుణాత్మకః ।
సహజః సహనః సత్యం సుఖదుఃఖవిపర్యయః ॥౯౯॥
మనీషీ మతిమాన్ విజ్ఞో వరేణ్యోఽకల్మషోఽనఘః ।
గర్భదో గర్భదోషఘ్నో బీజస్థో బీజవర్ధనః  ॥ ౧౦౦॥

శుభాశుభపరిత్యాగీ అశుభశుభకారకః ।
తేజోరాశిస్తమోహన్తా సర్వభూతమనోహరః ॥ ౧౦౧॥
ముక్తహస్తోఽర్థశాస్త్రజ్ఞః    సావధానోః నిరీక్షకః ।
నవద్వారమయోదేహో దేహీ దేహభృతాంవరః ॥ ౧౦౨॥
కోటిసూర్యప్రతీకాశః  కోటిచన్ద్రాంశునిర్మలః  ।
కోటితారకనిర్మాతా కోటిలోకప్రయోజకః  ॥ ౧౦౩॥
అఖణ్డోఽలవశః  కల్యః శ్రవణం  శ్రావకః  శ్రుతిః  ।
ప్రమాణం  ప్రత్యయః  పాత్రమగ్రాహ్యో   గ్రహణం  గ్రహః  ॥ ౧౦౪॥
దయాకరో దయారూపో దయామూర్తిర్దయాపరః  ।
సర్వపాపప్రశాన్తాత్మా  సర్వదుర్గతిహారకః  ॥ ౧౦౫॥
మనోజవో మరుద్వేగో భక్తానాం పథనాయకః ।
రణజ్ఞో రణక్షేత్రజ్ఞో  యుద్ధం  యోద్ధా భటోఽభటః ॥ ౧౦౬॥
సౌమ్యాననః సౌమ్యభావో భక్తిదో భక్తవత్సలః ।
సర్వవశ్యకరోఽవశ్యః సుసమ్పన్నః సమాయకః ॥ ౧౦౭॥
నిత్యతృప్తో లసద్భావో విశ్వపూర్ణః  సదాక్షమీ ।
ఆశాశ్రయోనిరాశానాం  కృపాలుః కరుణాకరః ॥ ౧౦౮॥
అసంప్రజ్ఞాతసంప్రజ్ఞో    నిష్ణాతోఽనశ్వరోఽవ్యయః  ।
సారజ్ఞః  సర్వధర్మాణాం లోకధర్మప్రవర్తకః   ॥ ౧౦౯॥
సుధామయః సదారామః శ్రీఘనో  దృష్టిమోహనః  ।
సూత్రధారో  జగత్సూత్రం  త్ర్యక్షరో  వాగధీశ్వరః ॥ ౧౧౦॥
క్షయాపస్మారకుష్టఘ్నో  రోగారిష్టనివారకః  ।
స్వాస్థ్యారోగ్యప్రదః   స్వస్థః  సర్వామయప్రహారకః  ॥ ౧౧౧॥
కర్తాఽకర్తాఽన్యథాకర్తాఈశ్వరః సర్వశక్తిమాన్  ।
యుగకర్తా యుగహర్తా అహోరాత్రశ్చతుర్యుగమ్  ॥ ౧౧౨॥
హన్తాపదాం విపద్ధర్తా  సద్భోగనిలయోఽచ్యుతః ।
స్వభావః సద్గతిర్భావో  నిర్ద్వన్ద్వో   ద్వన్ద్వరూపకః  ॥ ౧౧౩॥
అనేకరూపవర్ణాఙ్గః   పూర్వః పూర్వతరోత్తమః ।
పావనః పవనః పూతః పూతనామా శుచివ్రతః  ॥ ౧౧౪॥

10 sanskritdocuments.org



శ్రీ భగవాన్ కాలసహస్రనామస్తోత్రమ్ 

ఆశుగోఽనాశుగోఽదృశ్యః పవిత్రం  విమలోఽమలః ।
సుపథః పథికః పన్థా భక్తిమార్గోపదేశకః   ॥ ౧౧౫॥
ఆరణ్యకో వనస్థాయీ  బ్రహ్మచారీ  ఉపాసకః ।
గృహస్థః  పూజకః పూజా ఠాకురః కులదేవతా ॥ ౧౧౬॥
మత్స్యస్తిమిఙ్గిలో  గ్రాహః  శుకః శారీ విహఙ్గమః  ।
గాయకశ్చిత్రకో  గాథా శిల్పం శిల్పీ నటోఽనటః ॥ ౧౧౭॥
విభ్రమో  భ్రమమోహఘ్నః  కల్పవృక్షోఽశ్వత్థస్తరుః   ।
విటపీ వల్లరీ  పుష్పం పఙ్క్తిర్వర్గో  బహుభుజః ॥ ౧౧౮॥
అతలో వితలవ్యాపీ సుతలస్తలవర్జితః  ।
అశ్వః కురఙ్గమో  ధేనుః శరభః సస్తనః శిఖీ ॥ ౧౧౯॥
విజ్ఞానం  గ్రహజిజ్ఞాసా   అనన్తానన్త్యమార్గణమ్   ।
జీవాజీవో దృశోఽవ్యక్తః పరోక్షోఽవ్యక్తసఙ్కులః ॥ ౧౨౦॥
అద్వితీయతపోమూర్తిః స్వమాయానిత్యగోపితః ।
సర్వతీర్థమయస్తీర్థమాత్మతీర్థనివస్థితః     ॥ ౧౨౧॥
ఆత్మజ్ఞ ఆత్మనిర్దిష్టా  ఆత్మచిదాత్మధీః సుధీః ।
ఆత్మజిదాత్మసన్తుష్ట ఆత్మాస్వాత్మప్రవర్తకః   ॥ ౧౨౨॥
విశ్వశ్లాఘ్యో  విశ్వపూజ్యో విశ్వవన్ద్యో  మునీశ్వరః ।
విశ్వారాధ్యో విశ్వశ్రేష్ఠో  విశ్వేశో విశ్వరాడ్ ఋషిః ॥ ౧౨౩॥
అకాయః కాయసమ్పన్నః పరాపరమయో మహాన్ ।
విశోకోఽశోకకౌమారః సురేశః సుప్రభః  ప్రభుః  ॥ ౧౨౪॥
ఇతి శ్రీ జలాలీ కౌల జియాలాలేణ విరచితం శ్రీభగవాన్

కాలసహస్రనామస్తోత్రం   సమ్పూర్ణమ్  ॥
పూర్వవత్ప్రాణాయామో న్యాసశ్చ । అథ తర్పణమ్ ॥
తత్సత్కాల అద్యతావత్ తిథావద్య అముకమాసస్య అముక పక్షే అముక వారే
శ్రీకాలః  కాలకాలః అనన్తః అజరః అమరః అభయవరప్రదః  సర్వదుఃఖఘ్నః
సర్వామయహర్తా సర్వసిద్ధికర్తా  సర్వకామనాభిలాషపూరకః ప్రీతః  ప్రీతోఽస్తు  ॥
కాలోఽహమ్ ॥

